
Кыргыз Республикасынын Мыйзамынын долбооруна
маалымкат - негиздеме

Кыргыз Республикасынын Мыйзамынын ушул долбоору 
Кыргыз Республикасынын Президентинин 2023-жылдын 30-январындагы № 14 “Кыргыз Республикасынын Ысык-Көл облусунун Жети-Өгүз районундагы Ак-Шыйрак массивинде, Сары-Чат дарыясынын бассейнинде жайгашкан аты жок № 331 мөңгүгө “Король Абдулазиз” географиялык аталышын ыйгаруу жөнүндө” Жарлыгынын 1-пунктун аткаруу жана Кыргыз Республикасынын аймагында Сауд Арабиясынын негиздөөчүсү жана биринчи королу Абдул-Азиз бин Абдуррахман Аль Сауддун элесин түбөлүккө калтыруу максатында узундугу 4,9 км, аянты 5,9 чарчы км, 
Ак-Шыйрак массивинде 3740 м бийиктикте, Кыргыз Республикасынын Ысык - Көл облусунун Жети-Өгүз районундагы Сары-Чат дарыясынын бассейнинде жайгашкан № 331 аты жок мөңгүгө “Король Абдулазиз” географиялык аталышын ыйгаруу жолу аркылуу, ошондой эле Кыргыз Республикасынын мамлекеттик кызыкчылыктарын эске алуу менен Сауд Арабия менен эки тараптуу кызматташтыкты андан ары чыңдоо жана өнүктүрүү максатында иштелип чыккан.
Мөңгүнүн “Король Абдулазиз” географиялык аталышы  өлкөнү 
21 жыл башкарган Сауд Арабиясынын негиздөөчүсү жана биринчи падышасы Абдулазиз бин Абдуррахман аль Сауддун тарыхый ролун жана көрүнүктүү мамлекеттик эмгегин эске алуу менен эскерүү урматында сунушталат.
Анын башкаруу жылдарында эбегейсиз мунай кендери ачылып, Сауд Арабиясы Жакынкы Чыгыштагы эң бай өлкөгө айланган.
Кыргыз Республикасы эгемендүүлүккө ээ болгондо Сауд Арабия Королдугу алгачкы араб өлкөлөрүнүн арасынан Кыргыз Республикасынын эгемендүүлүгүн биринчилерден болуп таанып, эки өлкөнүн ортосунда дипломатиялык мамилелерди орнотуу жөнүндө протоколго кол коюшкан жана элчиликтерин ачышкан.
Ошондон бери эки өлкөнүн ортосундагы мамилелер туруктуу өсүп, ар кандай тармактарда кызматташтык өнүгүп келе жатат.
Сауд Арабия Королдугунун Өкмөтү Сауд Өнүктүрүү фондунун линиясы боюнча Кыргыз Республикасында ишке ашырылып жаткан өнүктүрүү программаларына колдоо көрсөтүп, жолдор, саламаттыкты сактоо, билим берүү ж. б. тармактардагы бир катар долбоорлорду каржылап келет.
Мындан тышкары, Эр-Риядда Кыргыз Республикасынын Элчилигин курууга жардам көрсөтүлдү, Бишкек шаарында, Ысык-Көл жана Ош облустарында төрт медициналык борбор ачылды, автожолду (Тараз - Талас) курууга насыя берилди, Кыргызстандын Улуттук китепканасында Сауд Арабиясын изилдөө борбору түзүлгөн, 2016-жылдын июнь айында Ош облусундагы жер титирөөдөн жабыркагандарга 100 тонна гуманитардык жардам жеткирилген, мектептердин курулушуна, Бишкек шаарындагы балдар ооруканасын оңдоого, Түндүк-Түштүк автожолун каржылоого, Ысык-Көл айланма жолун курууга, айыл жериндеги суу менен камсыздоо жана канализация тармактарын каржылоого кредиттер берилген, дары-дармектер түрүндө чоң жардам көрсөтүлгөн.
Бул мыйзам долбоору боюнча зарыл документтер Кыргыз Республикасынын Өкмөтүнүн 2008-жылдын 19-августундагы № 467 токтому менен бекитилген Кыргыз Республикасындагы географиялык объекттерди атоо, алардын аталышын өзгөртүү, географиялык аталыштарды эсепке алуу жана каттоодон өткөрүү тартибине ылайык даярдалган.
“Кыргыз Республикасынын ченемдик укуктук актылары жөнүндө” Кыргыз Республикасынын Мыйзамынын 22-беренесине ылайык, бул Мыйзам долбоору коомдук талкуулоо жол-жобосунан өтүүнү талап кылбайт.
Мыйзам долбоору Кыргыз Республикасынын Конституциясына жана мыйзамдарда белгиленген тартипте күчүнө кирген Кыргыз Республикасынын колдонуудагы башка ченемдик укуктук актыларына, Кыргыз Республикасы катышуучу болуп саналган эл аралык келишимдерге, ошондой эле Кыргыз Республикасынын укуктук системасынын курамдык бөлүгү болуп саналган эл аралык укуктун жалпы таанылган принциптерине жана ченемдерине каршы келбейт.  
Мыйзам долбоору Кыргыз Республикасынын Министрлер Кабинетинин алдындагы Администрациялык-аймактык түзүлүштүн маселелерин жана географиялык аталыштарын кароо боюнча ведомстволор аралык комиссиянын жыйынында каралып, жактырылды жана Кыргыз Республикасынын жергиликтүү өз алдынча башкарууларынын Союзу менен макулдашылды. 
Мыйзам долбоору ишкердикти жөнгө салууга багытталбагандыктан, анын жөнгө салуучулук таасирине талдоо жүргүзүүнү талап кылбайт.

